
UVOD 
Aktiva iskazuje vrstu imovine a pasiva iskazuje kapital i obaveze. Aktiva i pasiva bilansa stanja uvijek se 
nalaze u ravnoteži a to znači da je aktiva jednaka pasivi, odnosno da je imovina jednaka kapitalu sa 
obavezama. Bilans stanja mora biti u ravnoteži jer se radi o dvostrukoj slici bilansne imovine, odnosno 
posmatranju bilansne imovine sa dva gledišta. 
Bilans stanja izražava unutrašnju stanje vrijednosti poslovanja (stanje boniteta) posmatrano sa dva 
gledišta: jednom sa gledišta raspoložive imovine, i drugi put sa gledišta porijekla imovine ili izvora 
finansiranja imovine. Prema opisanom može se zaključiti da je bilans stanja u vrijednosnom iskazu 
sumarni pregled ravnoteže (balansa) bilansne imovine (aktive) i bilansnog kapitala i obaveza (pasive). 
Prema tome, bilans je uvijek dvostrani pregled stanja iste ukupne vrijednosti prikazane sa dva gledišta, sa 
gledišta aktive i sa gledišta pasive. Aktiva i pasiva predstavljaju pojmove koji ukazuju na načine 
prikazivanja stanja iste ukupne vrijednosti u određenom trenutku. Aktiva uvijek prikazuje u određenom 
trenutku stanje konkretnih oblika imovine preduzeća, a pasiva porijeklo stanja te iste imovine u tom 
trenutku. Bilans stanja se definiše: ″kao stanje u određenom trenutku, svih elemenata aktive i pasive tj. 
stanje prava i obaveza preduzeća i pregled sredstava (imovine) koje ono koristi″ ili ″kao računovodstveni 
dokument koji reprezentuje cjelinu računa (konta) koji predstavljaju imovinu preduzeća″ . 
Bilans stanja može se prikazati kao sjedinjavajući (sintetički) pregled bilansne imovine u vidu dvostranog 
računa i izgleda ovako: 
Struktura bilansa stanja sastoji se od dva ukupna zbira ( dva globalna agregata), aktive i pasive. Aktiva 
iskazuje ulaganja u različite oblike imovine određene vrstom djelatnosti i obimom poslovanja preduzeća, 
dok pasiva iskazuje izvore finansiranja ili porijeklo te imovine, na određeni dan. 
Aktiva i pasiva, kao dva ukupna zbira (dva globalna agregata) bilansa stanja, kojima su iskazani imovina i 
izvori imovine, grupišu se po pojedinim agregatnim veličinama u zavisnosti od primjenjenih principa 
grupisanja. 
Tako je poslovna imovina preduzeća unutar aktive, grupisana na stalnu i obrtnu imovinu. 
U okviru stalne imovine razlikuju se nematerijalna ulaganja, materijalna ulaganja (nekretnine postrojenja i 
oprema) kao i dugoročni finansijski plasmani, a u okviru obrtne imovine razlikuju se zalihe, kratkoročna 
potraživanja, kratkoročni finansijski plasmani i gotovina. 
Izvori finansiranja imovine preduzeća unutar pasive, grupisani su na trajne izvore koje čine osnovni i 
rezervni kapital, i obaveze koje mogu biti dugoročne i kratkoročne. 
Dugoročne obaveze kao dugoročni izvori finansiranja imovine mogu biti u obliku dugoročnih kredita 
(zajmova) i ostalih dugoročnih obaveza, dok kratkoročne obaveze kao kratkoročni izvori finansiranja 
imovine mogu biti u obliku kratkoročnih kredita (zajmova) i ostalih kratkoročnih finansijskih obaveza. 

